
Keizer prentah panggil dateng sekalian Ambtenaar-Ambtenaar, Keizer berkata pada marika itoe: „bebrapa malem pintoe di moeka tida kedengeran soewatoe apa, tadi malem di pintoe blakang ada kedengeran soewara tempoekkan lagi, sa'soenggoenja penggoda itoe ada ngeri sekali, dan bikin kami poenja hati djadi tida tetep, tinggal katakoetan sadja.”

Tjhie Mo Kong menjaoet: „tempo pintoe di moeka tergoda oleh siloeman, serta terdjaga oleh 2 panglima-perang lantas brenti penggodanja, sekarang di pintoe blakang ada soewara lagi, baik prentah Gwie Tien sadja boewat djaga di sitoe.”

Keizer bilang baik, dan panggil madjoe Gwie Tien serta terpesen njang ini malen ija mesti djaga di pintoe blakang, Gwie Tien pake pakejan kabesarannja, tangannja membawak sendjatanja pedang, njang bekas terbikin menigas lehernja itoe Naga berdosa, ija berdiri djaga semaleman sampe pagi, tida keliatan satoe siloeman, maskipoen di pintoe moeka dan belakang, soeda tida ada penggoda lagi, aken tetapi Keizer poenja sakit ada djadi semangkin berat; „Thaij houw” panggil dateng sekalian mantri-mantri dan poenggawa-perang, aken beremboek hari di belakang poenja perkara, Keizer panggil masoek Tjhie Mo Kong, terpesen dan terpasrahken dari hal di dalem negeri poenja perkara, sa'soedanja berpesen keizer laloe bikin bersieh badannja dan toekar pakejan

